Махамбет Өтемісұлы
(1803-1846)

Асқақ ақын, жаужүрек батыр Махамбет Өтемісұлы 1803 жылы қазіргі Батыс Қазақстан облысы, Орда ауданы, Нарын құмында дүниеге келген. 


Ескіше де, орысша да сауатты Махамбет туралық - әділдігімен аты жайылып, халық арасында ерекше беделге ие болған. Оның ақындық, батырлық даңқының көпшілікке айрықша мәшбһр болуы сол кезеңнің ұлы оқиғасы – Исатай Тайманұлы бастаған шаруалар көтерілісіне (1836-1838) тікелей байланысты болды. Қайсар, әділдікті сүйген, озбырлықты жек көрген Махамбет халық Жәңгір хан тепкісіне шыдамай, көтеріліске шыққан кезде, Исатай батырдың қасынан табылы, өмірінің соңына дейін осы көтерілістің ұйымдастырушыларының бірі әрі жалынды жырларымен дем берушісі бола білді. Исатай қазасынан кейін көтеріліс басылып, Махамбет Жәңгір хан мен патша өкіметі тарапынан қатты қуғынға ұшырайды. Ел арасында жасырынып жүріп, ақын көтерілісті жалғастыруды армандайды. Бірақ ол арманы орындалмай, елін сүйген ер, жауынгер ақын аңдаусызда аңдыған дұшпандарының қолынан қаза табады. 
Махамбет жырларының басты тақырыптары да, айтпақ идеясы да өзі өмірін арнаған осы көтеріліс шындығымен, халықтың арман – тілегімен, Исатай батырдың ерлігін дәріптеу, үлгі ету мақсатымен тығыз байланысып жатыр. 

Бүкіл ғұмырын күрес, арпалыс үстінде өткізген ақынның жырлары кек пен жалғынға, арман мен үмітке, өр рухқа толы. Ақын жырларын көтеріліс айнасы деп бағалау орынды. Өйткені, ол өлеңдерінде өз басынан бар қиындығын өткерген көтерілістің барлық кезеңінің көркем суретін береді. Мәселен,"Ереуіл атқа ер салмай" өлеңі – жауынгер ақынның көтерілістің алдыңғы кезеңінде ізінен қалмай қуған патша әскерімен кезекті шайқастан кейін шарап – шалдыққан, тіпті кейбірі күрестің болашағына күдікпен қараған кезде, сарбаздарға рух беріп, намысын қайрау, ұлы мақсаттан айнымауға шақырған әйгілі туындысы. Ел үшін еңіреген ердің сипаты қандай болуы керек, теңдік жолында ол қандай қиындықтарға төзуі қажет, міне, осы жайларды ақын барынша өткір, шымбайға батыра толғаған. Ал "Бұл дүниенің жүзінде" өлеңін ақын көтеріліс жалыны басылып, өзі жалғаздықта, қуғында жүргенде шығарған. Арманының орындалмайтынын сезген ақынның көңіл күйі оның жалғыздық жайлы ("Қаумалаған қарындас, қазақта бар да, менде жоқ"), заманы, өмірде әділдктің жоқтығы туралы, күн мен ай, дәулет хақында философиялық толғанысынан танылады. Өлеңде синтаксистік егіздеу өте ұтымды қолданылған. 
"Мен – құстан туған құмаймын" өлеңінің лирикалық кейіпкері – жігері жасымаған жан. Ол өзін біресе "түбін кескен бәйтерекке", біресе "қарақұстан туған қалықпанға" балайды. Әлі де "ерегіскеғндей ер болса, соғысқандай жер болса", қайрат етер қажыры, үзілмеген үміті бар екенін, өзінің "көп кісіден анық" екенін халыққа бүкпесіз айтады. Бұл туынды ақынның "Айныман", "Нарын" өлеңдерімен үндес, сарындас. 
Көтеріліс басшысы Исатай Тайманұлы патша әскерімен шайқаста ерлікпен қаза табады. Бұл Махамбетке де, халыққа да қатты батқан ауыр қаза болды. "Мұнар күн" – ақынның батыр өліміне арнап шығарған элегиялық сарындағы туындысы. Ақын Исатай өлген күн шексіз қайғылы, қаралы, ауыр күн екенін өлеңде "шұбар", "мұнар", "буыршын мұзға тайған", "бұрынғы бақыт тайған", "он сан байтақ бүлген" деген ерекше жағдайды, ауыр күйді, сезімді сәтті танытатын эпитеттерді қолдану арқылы ұтымды аңғарта алған. Тармақ соңында "күн" сөзін үнемі қайталап отыру арқылы да ақын осы сөзге айрықша мағына жүктеп, айтар ойын еселей түскен. 
Махамбет өлеңдерінің тілі кестелі, олар көркем, небір әдемі эпитет пен теңдеулер, көркем суреттеулерге толы.  Ақын, әсіресе, метафораның шебері. Метафора – затты, не құбылысты айшықты, бейнелі таныту үшін, оны екінші бір ұқсас затқа, құбылысқа балау тәсілі. Мәселен, Махамбет өлеңдерінде метафораның сан алуан көркем үлгілерін ұтымды қолданып, айтар ойын немесе құбылысты айшықты, бейнелі танытуға шебер.               

